
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
 
Ո Ր Ո Շ ՈՒ Մ
 
___________________ 2021 թվականի N ____ -Ն
 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՄԱՅԻՍԻ 5-Ի N 670-Ն  ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2015 ԹՎԱԿԱՆԻ ԴԵԿՏԵՄԲԵՐԻ 29-Ի N 1566-Ն ՈՐՈՇՈՒՄՆԵՐԻ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ 

Համաձայն «Նորմատիվ իրավական ակտերի մասին» Հայաստանի Հանրապետության օրենքի 34-րդ հոդվածի 1-ին մասի` Հայաստանի Հանրապետության կառավարությունը որոշում է.
 1 . Հայաստանի Հանրապետության կառավարության 2011 թվականի մայիսի 5‑ի «Կենսաթոշակ վճարելու կարգը հաստատելու մասին» N 670-Ն որոշման․
1) N 1 հավելվածի 16.4-րդ կետի 2-րդ ենթակետը խմբագրել հետևյալ խմբագրությամբ.
«2) կենսաթոշակը վճարվել է կանխիկ եղանակով, ապա կենսաթոշակի վճարումը շարունակվում է անկանխիկ եղանակով՝ Ազգային օպերատորի միջոցով՝ սույն կարգի 16.5-րդ և 16.6-րդ կետերով սահմանված կարգով։».
2) N 1 հավելվածը 16.4-րդ կետից հետո լրացնել հետևյալ բովանդակությամբ 16.5-րդ և 16.6-րդ կետերով․
«16.5. Եթե սույն կարգի 16.2-րդ կետով սահմանված կարգով ձևավորված՝  սույն կարգի 16.1-ին կետում նշված ամսվա վճարման ցուցակում  կանխիկ եղանակով ստացող անձի համար անկանխիկ եղանակով վճարող կազմակերպությունն ընտրվել է Ազգային օպերատորը, ապա սույն կարգի 16.1-ին կետի 1-ին ենթակետում նշված դեպքում՝ մինչև 2021 թվականի հուլիսի 26-ը, իսկ նույն կետի մյուս ենթակետերում նշված դեպքերում՝ մինչև տվյալ ենթակետում նշված ամսվա 20-ը, Ազգային օպերատորը կենսաթոշակառուի հետ կնքում է Էլեկտրոնային փողի հաշվառման հաշվի բացման և համալրման պայմանագիր և վճարում է կենսաթոշակը։  Այս դեպքում տվյալ ամսվա փոխադարձ հաշվարկների ակտի հետ միասին Ազգային օպերատորը էլեկտրոնային եղանակով՝ Հայաստանի Հանրապետության կենտրոնական բանկի կողմից սահմանված միջոցներով (CBANet միջհամակարգչային ցանցի միջոցով) ծառայություն է ներկայացնում՝
1) սույն կարգի 16.1-ին կետում նշված ամսվա վճարման ցուցակ ներառված, սակայն վճարման ցուցակը ստանալու օրվա դրությամբ Էլեկտրոնային փողի հաշվառման հաշվի բացման և համալրման պայմանագիր չկնքած կենսաթոշառուների տվյալները՝ կենսաթոշակառուի անունը, ազգանունը (առկայության դեպքում` հայրանունը), անձը հաստատող փաստաթղթի տեսակը, սերիան և համարը, հանրային ծառայությունների համարանիշը կամ հանրային ծառայությունների համարանիշ չստանալու մասին տեղեկանքի համարը.
2) Էլեկտրոնային փողի հաշվառման հաշվի բացման և համալրման պայմանագիր կնքելու օրը ամիսը տարին։
16.6. Եթե սույն կարգի 16.2-րդ կետով սահմանված կարգով ձևավորված՝  սույն կարգի 16.1-ին կետում նշված ամսվա վճարման ցուցակում  կանխիկ եղանակով ստացող անձի համար անկանխիկ եղանակով վճարող կազմակերպությունը ընտրվել է Ազգային օպերատորը և սույն կարգի 16.1-ին կետի 1-ին ենթակետում նշված դեպքում՝ մինչև 2021 թվականի հուլիսի 26-ը, իսկ նույն կետի մյուս ենթակետերում նշված դեպքերում՝ մինչև տվյալ ենթակետում նշված ամսվա 20-ը, Ազգային օպերատորը կենսաթոշակառուի հետ չի կնքել  Էլեկտրոնային փողի հաշվառման հաշվի բացման և համալրման պայմանագիր, ապա կենսաթոշակը գումարը չի վճարվում և վերադարձվում է պետական բյուջե։ Այս դեպքում կենսաթոշակը հաջորդ ամիս վճարվում է անկանխիկ եղանակով՝ սույն կարգի 16.2-րդ կետով սահմանված կարգով ընտրված բանկի միջոցով, եթե կենսաթոշակառուն չի ներկայացնում վճարող կազմակերպություն ընտրելու դիմում։»։
2. Հայաստանի Հանրապետության կառավարության 2015 թվականի դեկտեմբերի 29-ի «Մինչև երկու տարեկան երեխայի խնամքի նպաստ նշանակելու և վճարելու կարգը հաստատելու և Հայաստանի Հանրապետության կառավարության 2014 թվականի հունվարի 30-ի N 145-Ն որոշման մեջ փոփոխություն կատարելու մասին» N 1566-Ն որոշման N 1 հավելվածը 26.3-րդ կետից հետո լրացնել հետևյալ բովանդակությամբ 26.4-րդ և 26.5-րդ կետերով․
«26.4. Եթե սույն կարգի 26.2-րդ կետով սահմանված կարգով ձևավորված՝  սույն կարգի 26.1-ին կետում նշված ամսվա վճարման ցուցակում  կանխիկ եղանակով ստացող անձի համար անկանխիկ եղանակով վճարող կազմակերպությունն ընտրվել է Ազգային օպերատորը, ապա սույն կարգի 26.1-ին կետի 1-ին ենթակետում նշված դեպքում՝ մինչև 2021 թվականի հուլիսի 26-ը, իսկ նույն կետի մյուս ենթակետերում նշված դեպքերում՝ մինչև տվյալ ենթակետում նշված ամսվա 20-ը, Ազգային օպերատորը խնամքի նպաստ ստացող անձի հետ կնքում է Էլեկտրոնային փողի հաշվառման հաշվի բացման և համալրման պայմանագիր և վճարում է խնամքի նպաստը։ Այս դեպքում տվյալ ամսվա փոխադարձ հաշվարկների ակտի հետ միասին Ազգային օպերատորը էլեկտրոնային եղանակով՝ Հայաստանի Հանրապետության կենտրոնական բանկի կողմից սահմանված միջոցներով (CBANet միջհամակարգչային ցանցի միջոցով) ծառայություն է ներկայացնում՝
1)	սույն կարգի 26.1-ին կետում նշված ամսվա վճարման ցուցակ ներառված, սակայն վճարման ցուցակը ստանալու օրվա դրությամբ Էլեկտրոնային փողի հաշվառման հաշվի բացման և համալրման պայմանագիր չկնքած խնամքի նպաստ ստացող անձանց տվյալները՝ անունը, ազգանունը (առկայության դեպքում` հայրանունը), անձը հաստատող փաստաթղթի տեսակը, սերիան և համարը, հանրային ծառայությունների համարանիշը կամ հանրային ծառայությունների համարանիշ չստանալու մասին տեղեկանքի համարը.
2)	Էլեկտրոնային փողի հաշվառման հաշվի բացման և համալրման պայմանագիր կնքելու օրը ամիսը տարին։
26.5. Եթե սույն կարգի 26.2-րդ կետով սահմանված կարգով ձևավորված՝  սույն կարգի 26.1-ին կետում նշված ամսվա վճարման ցուցակում  կանխիկ եղանակով ստացող անձի համար անկանխիկ եղանակով վճարող կազմակերպությունը ընտրվել է Ազգային օպերատորը և սույն կարգի 26.1-ին կետի 1-ին ենթակետում նշված դեպքում՝ մինչև 2021 թվականի հուլիսի 26-ը, իսկ նույն կետի մյուս ենթակետերում նշված դեպքերում՝ մինչև տվյալ ենթակետում նշված ամսվա 20-ը, Ազգային օպերատորը խնամքի նպաստ ստացող անձի հետ չի կնքել  Էլեկտրոնային փողի հաշվառման հաշվի բացման և համալրման պայմանագիր, ապա խնամքի նպաստի գումարը չի վճարվում և վերադարձվում է պետական բյուջե։ Այս դեպքում խնամքի նպաստը հաջորդ ամիս վճարվում է անկանխիկ եղանակով՝ սույն կարգի 26.2-րդ կետով սահմանված կարգով ընտրված բանկի միջոցով, եթե խնամքի նպաստ ստացող անձը չի ներկայացնում վճարող կազմակերպություն ընտրելու դիմում։»։»
3. Սույն որոշումն ուժի մեջ է մտնում պաշտոնական հրապարակմանը հաջորդող օրվանից և տարածվում է 2021 թվականի հուլիսի 1-ին և դրանից հետո ծագած հարաբերությունների վրա։


ՏԵՂԵԿԱՆՔ-ՀԻՄՆԱՎՈՐՈՒՄ
«Հայաստանի Հանրապետության կառավարության 2011 թվականի մայիսի 5-ի թիվ 670-Ն և Հայաստանի Հանրապետության կառավարության 2015 թվականի դեկտեմբերի 29-ի N 1566-Ն որոշումների մեջ լրացումներ կատարելու մասին» ՀՀ կառավարության որոշման նախագծի ընդունման վերաբերյալ

1. Իրավական ակտի անհրաժեշտությունը (նպատակը)
Ներկայացվող նախագիծը նպատակ ունի հստակեցնել ՀՀ կառավարության 2011 թվականի մայիսի 5-ի N 670-Ն որոշման N 1 հավելվածի՝  կենսաթոշակներն, ինչպես նաև Կառավարության 2015 թվականի դեկտեմբերի 29-ի N 1566-Ն  որոշման N 1 հավելվածի՝  խնամքի նպաստն անկանխիկ եղանակով վճարելուն առնչվող դրույթների կիրառությունը:

1.1. Կարգավորման հարաբերությունների ներկա վիճակը և առկա խնդիրները

 «Պետական կենսաթոշակների մասին» օրենքում փոփոխություններ և լրացումներ կատարելու մասին» 2020 թվականի հունիսի 18-ի ՀՕ-322-Ն և  «Պետական նպաստների մասին» օրենքում փոփոխություններ և լրացումներ կատարելու մասին» 2020 թվականի հունիսի 18-ի ՀՕ-323-Ն oրենքներով ներդրվեց կենսաթոշակները և նպաստներն  (այսուհետ՝ երկուսը միասին՝ կենսաթոշակ) անկանխիկ եղանակով, այդ թվում՝  Հայաստանի Հանրապետության փոստային կապի ազգային օպերատորի (այսուհետ՝ Ազգային օպերատոր) միջոցով, վճարելու համակարգը։
Օրենքների կիրարկումն ապահովելու նպատակով ՀՀ կառավարության 2021 թվականի ապրիլի 8-ի N 509-Ն որոշմամբ համապատասխան փոփոխություններ կատարվեցին ՀՀ կառավարության 2011 թվականի մայիսի 5-ի N 670-Ն որոշման մեջ։
Փոփոխությունների տրամաբանության ներքո, նախատեսվեց, որ եթե կենսաթոշակառուն կենսաթոշակն անկանխիկ եղանակով ցանկանում է ստանալ Ազգային օպերատորի միջոցով, ինչպես բանկերի դեպքում, պետք է դիմի Հայաստանի Հանրապետության աշխատանքի և սոցիալական հարցերի նախարարության միասնական սոցիալական ծառայության (այսուհետ` ծառայություն) ցանկացած տարածքային բաժին։ Ծառայության տրամադրած՝ կենսաթոշակառուի տվյալների հիման վրա Ազգային օպերատորը բացում է հաշվարկային հաշիվ։
Ըստ այդմ, ՀՀ կառավարության 2011 թվականի մայիսի 5-ի N 670-Ն որոշման որոշման N 1 հավելվածի 16.2-րդ կետով (խմբագրված ՀՀ կառավարության 2021 թվականի ապրիլի 8-ի N 509-Ն որոշմամբ) սահմանվեց, որ այն դեպքում, երբ անձը կենսաթոշակն անկանխիկ եղանակով ստանալու համար օրենսդրությամբ սահմանված ժամկետներում չի ընտրի վճարող կազմակերպություն, ապա  տվյալ (2021 թվականի հուլիս, 2022-2024թթ․ հունվար ամիսների) ամսվա վճարման ցուցակ ձևավորելիս կենսաթոշակը համապատասխան բնակավայրում հաշվառված՝ կանխիկ եղանակով ստացող անձանց համար անկանխիկ եղանակով վճարող կազմակերպությունը ընտրելիս հաշվի է առնվում նաև Ազգային օպերատորը։
Հետագայում, կենսաթոշակներն Ազգային օպերատորի կողմից անկանխիկ եղանակով վճարման ծառայությունների մատուցման պայմանագրի օրինակելի ձևը հաստատելու համար իրավական ակտի նախագծի մշակման աշխատանքերի շրջանակում պարզ դարձավ, որ կենսաթոշակն անկանխիկ եղանակով՝ բանկի միջոցով ստանալու համար կենսաթոշակառուի դիմելու՝ վերը նշված ընթացակարգը, որ սահմանվել էր «ՀՀ քաղաքացիական օրենսգրքի» 928.9-րդ հոդվածի հիման վրա, կիրառելի չէ Ազգային օպերատորի դեպքում, քանի ներկայացված տվյալների հիման վրա Էլեկտրոնային փողի հաշիվ բացելու իրավասությունը որևէ օրենքով սահմանված չէ։ Էլեկտրոնային փողի հաշիվ բացելու և դրանց հետո կապված հարաբերությունները կարգավորող որևէ իրավական ակտ ևս նման կարգավորումներ չունի։ Ավելին, ՀՀ ԿԲ խորհրդի 2015 թվականի հունվարի 13-ի թիվ 2-Ն որոշմամբ հաստատված՝ «Էլեկտրոնային փողի թողարկման և սպասարկման (շրջանառության) կարգն ու պայմանները, էլեկտրոնային փողով գործառնությունների իրականացմանը ներկայացվող պահանջները» կանոնակարգ 16.02-ի 9-րդ կետի համաձայն՝  էլեկտրոնային փողի տրամադրման ժամանակ Թողարկողի և Օգտագործողի միջև կնքվում է էլեկտրոնային փողի թողարկման և սպասարկման համար հաշվառման հաշվի բացման և համալրման պայմանագիր (այսուհետ՝ Պայմանագիր)։
Ըստ այդմ, ՀՀ կառավարության 2011 թվականի մայիսի 5-ի N 670-Ն որոշման որոշման N 1 հավելվածի 4-րդ, 6-րդ և 6.2-րդ կետերով (խմբագրված ՀՀ կառավարության 2021 թվականի հունիսի 10-ի N 972-Ն որոշմամբ) սահմանվեց, որ կենսաթոշակն անկախիկ եղանակով Ազգային օպերատորի միջոցով ստանալու համար կենսաթոշակառուն նախ պետք է Ազգային օպերատորի հետ կնքի Պայմանագիր և իր դիմումի հետ Ծառայություն ներկայացնի Պայմանագիրը կնքելը հավաստող տեղեկանք։
Այսպիսով, գործող կարգավորումների համաձայն՝ մի կողմից՝ 2021 թվականի հուլիս ամսվա կենսաթոշակների վճարման ցուցակը կազմելիս Երևան, Գյումրի և Վանաձոր քաղաքաներում հաշվառված՝ կանխիկ եղանակով կենսաթոշակ անձանց համար անկախիկ եղանակով կազմակերպություն ընտրելիս ի թիվս բանկերի, պետք է հաշվի առնել նաև Ազգային օպերատորին, մյուս կողմից՝ Ազգային օպերատորը կարող է անկանխիկ եղանակով կենսաթոշակ վճարել, եթե նախապես կենսաթոշակառու հետ կնքել է պայմանագիր։
Հարկ է նկատի ունենալ, որ համանման իրավակարգավորումներ առկա են խնամքի նպաստն անկանխիկ եղանակող վճարելուն առնչվող՝ Կառավարության 2015 թվականի դեկտեմբերի 29-ի N 1566-Ն  որոշման N 1 հավելվածի համապատասխան դրույթներում։
Ըստ այդմ, անհրաժեշտ է կարգավորել այս դեպքում ծագող հարաբերությունները։

1.2. Առկա խնդրի առաջարկվող լուծումը
Հաշվի առնելով վերը նշվածը՝ առաջարկվում է համապատասխան լրացումներ կատարել Կառավարության 2011 թվականի մայիսի 5-ի թիվ 670-Ն և 2015 թվականի դեկտեմբերի 29-ի N 1566-Ն  որոշումների մեջ:
2. Կարգավորման առարկան
Նախագծով առաջարկվում է սահմանել ժամկետ՝ մինչև տվյալ ամսվա կենսաթոշակը վճարելու համար Կառավարության 2011 թվականի մայիսի 5-ի թիվ 670-Ն որոշման N 1 հավելվածի 25-րդ կետով սահմանված օրը (տվյալ ամսվա 20-ը), որի ընթացքում վճարման ցուցակով ներկայացված՝ նախկինում կանխիկ եղանակով ստացող անձի կենսաթոշակն անկանխիկ եղանակով վճարելու համար այդ անձը և Ազգային օպերատորը կկնքեն Պայմանագիր։ 
Ընդ դրում, հաշվի առնելով նախագծի քննարկման և ընդունման հնարավոր ժամկետները, առաջարկվում է 2021 թվականի համար այդ ժամկետը սահմանել 2021 թվականի հուլիսի 26-ը։
Այդ ժամկետում Պայմանագիր չկնքելու դեպքում, գումարը վերադարձվում է և հաջորդ ամիս կենսաթոշակն անկանխիկ եղանակով վճարելու համար վճարող կազմակերպությունը սահմանված կարգով ընտրվում է բանկերից, եթե մինչ այդ կենսաթոշակառուն չի ներկայացնում վճարող կազմակերպություն ընտրելու դիմում։ 
Համանման փոփոխություններ առաջարկվում են նաև Կառավարության 2015 թվականի դեկտեմբերի 29-ի N 1566-Ն  որոշման մեջ՝ խնամքի նպաստի վճարման մասով։
3. Իրավական ակտի կիրառման դեպքում ակնկալվող արդյունքը
Նախագիծն ընդունվելու դեպքում կհստակեցվի ՀՀ կառավարության 2011 թվականի մայիսի 5-ի N 670-Ն որոշման N 1 հավելվածի՝  կենսաթոշակներն անկանխիկ եղանակով վճարելուն առնչվող դրույթների, ինչպես նաև Կառավարության 2015 թվականի դեկտեմբերի 29-ի N 1566-Ն  որոշման N 1 հավելվածի՝ խնամքի նպաստն  անկանխիկ եղանակով վճարելուն առնչվող դրույթների կիրառությունը:


ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5-ի թիվ 670-Ն և Հայաստանի Հանրապետության կառավարության 2015 թվականի դեկտեմբերի 29-ի N 1566-Ն որոշումների մեջ լրացումներ կատարելու մասին» ՀՀ կառավարության որոշման նախագծի ընդունման առնչությամբ Հայաստանի Հանրապետության պետական բյուջեում ծախսերի և եկամուտների ավելացման կամ նվազեցման բացակայության մասին

«Հայաստանի Հանրապետության կառավարության 2011 թվականի մայիսի 5-ի թիվ 670-Ն և Հայաստանի Հանրապետության կառավարության 2015 թվականի դեկտեմբերի 29-ի N 1566-Ն որոշումների մեջ լրացումներ կատարելու մասին» ՀՀ կառավարության որոշման նախագծի ընդունման դեպքում Հայաստանի Հանրապետության պետական բյուջեում ծախսերի և եկամուտների ավելացում կամ նվազեցում չի նախատեսվում։

ՏԵՂԵԿԱՆՔ

«Հայաստանի Հանրապետության կառավարության 2011 թվականի մայիսի 5-ի թիվ 670-Ն և 2015 թվականի դեկտեմբերի 29-ի N Հայաստանի Հանրապետության կառավարության 1566-Ն որոշումների մեջ լրացումներ կատարելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխություններ կամ լրացումներ կատարելու անհրաժեշտության բացակայության մասին

«Հայաստանի Հանրապետության կառավարության 2011 թվականի մայիսի 5-ի թիվ 670-Ն և Հայաստանի Հանրապետության կառավարության 2015 թվականի դեկտեմբերի 29-ի N 1566-Ն որոշումների մեջ լրացումներ կատարելու մասին» ՀՀ կառավարության որոշման նախագծի ընդունման դեպքում այլ իրավական ակտերում փոփոխություններ կամ լրացումներ կատարելու անհրաժեշտության չկա: 

